
Таямніцы зімовага лесу 

 
 

Хто прытойваецца за дрэвамі? 
Паважаныя аматары прыроды, ці 

задумваліся вы над тым, што ў лясной 
цішыні за вамі ўважліва сочаць дзясяткі 
пільных птушыных і звярыных вачэй? Вы 
нават яшчэ не ўвайшлі ў зялёнае царства і 
крочыце па полі ў бок лесу, а вестка пра 
ваш прыход ужо хутка аблятае сінічыны, 
ваверчыны, заечыя хаткі. Птушкі хаваюцца ў 
кронах высокіх елак і сосен, звяры збягаюць 
у гушчар або прытойваюцца ў кустоўі. Таму 
паспяховасць у даследаванні ляснога 
жыцця залежыць ад наяўнасці ў чэлавека 
пэўных ведаў і ўменняў. Каб пабачыць 
хацяб дзятла (самага звычайнага ляснога 
жыхара), трэба быць сапраўдным 
следапытам. Асаблівая пільнасць 
патрабуецца ад чалавека ў зімку, калі кожны 
крок, зроблены на рыпучым снезе, гучным 
рэхам разносіцца па наваколлі. 

Для спазнання таямніц зімовага лесу і 
выхавання сапраўдных эколагаў-
следапытаў настаўнік хіміі і біялогіі 
Свяцілавіцкага вучэбна-педагагічнага 
комплексу дзіцячы сад — сярэдняя школа 
Бялыніцкага раёна Анатоль Сафронавіч 
Дунчанка стараецца хаця б раз у тыдзень 
праводзіць для вучняў лясныя экскурсіі па 
экалагічнай сцяжыне. Як ціўкаюць птушкі? 
Якія сляды пакідаюць на снезе зайцы, лісы, 
вавёркі, казулі? Хто прытойваецца за 
елкамі? Адказы на гэтыя пытанні ўдзельнікі 
свяцілавіцкага школьнага лясніцтва, аднаго 
з лепшых у Магілёўскай вобласці, імкнуцца 
знаходзіць падчас практычнай дзейнасці. 
Ды і хіба можна вывучаць прыроду “ў 
чатырох сценах”, калі выйдзі на школьны 
ганак — і вось яно, таямнічае, загадкавае 
Зялёнае царства. 

 
Блукай, спазнавай, падлічвай 
Дзейсным крокам у вырашэнні 

праблемы захавання біяразнастайнасці 
з'яўляецца складанне рэгіянальных кніг па 
ўліку прадстаўнікоў жывёльнага свету. 
Добрую дапамогу лясгасам у такой справе 
могуць аказаць навучэнцы і педагогі. Так, 
вучань 11 класа Свяцілавіцкай сярэдняй 

школы Андрэй Цітаўцоў падчас навучання ў 
лясной акадэміі пры Рэспубліканскім 
экалагічным цэнтры дзяцей і юнацтва 
правёў разам з аднакласнікамі пад 
кіраўніцтвам Анатоля Сафронавіча 
грунтоўную работу па зімовым уліку звяроў 
на тэрыторыі свяцілавіцкага лясніцтва. 

— Гэта патрэбная справа, паколькі 
цяпер на Беларусі ў выніку без гаспадарчай 
дзейнасці чалавека адбываецца 
трансфармацыя прыродных комплексаў, 
дэградацыя навакольнага асяроддзя, 
скарачаецца колькасць пэўных відаў жывёл 
і раслін. Таму даследчая работа 
праводзіцца дзеля вывучэння біягеацэнозаў 
Бялыніцкага раёна, выяўлення 
прадстаўнікоў розных атрадаў, класа 
млекакормячых, у першую чаргу асноўных 
прамысловых жывёл, вызначэння іх 
адноснай колькасці, асноўных месцаў 
пражывання, — 
адзначыўАнатольСафронавіч. 

Як толькі надаралася вольная хвілінка, 
вучні разам з настаўнікам накіроўваліся ў 
лес. За кожным быў замацаваны пэўны 
участак. Не спяшаючыся, крок за крокам, 
прыслухоўваючыся да лясных гукаў і 
шорахаў, школьнікі хадзілі па заснежаных 
сцяжынах, глыбокіх сумётах, уважліва 
“чыталі” белыя старонкі зімовай кнігі 
прыроды. Скрытныя звяры, якія звычайна 
хаваюцца ад чалавека у лясных нетрах, у 
гэты час нібыта смялелі і сачылі за 
даследчыкамі, непрыкметна забягаючы 
наперад, пакідаючы на іх шляху свае сляды. 
"Знайшоў!" — парушалі цішыню зімовага 
лесу радасныя выкрыкі. Хуценька, каб 
звярыныя сляды раптам куды-небудзь не 
зніклі, вучні даставалі лінейку, блакнот, 
аловак, праводзілі адпаведныя вымярэнні, 
замалёўкі. За кароткі дзень яны паспявалі 
вывучыць сляды зайца-беляка, лісіцы, 
казулі, даіка, лясной мышы, наведаць 
вавёрчыну “сталоўку” і дзятлаву “кузню”. 

У паспяховым правядзенні работы па 
ўліку жывёл значная роля належыць 
правільна абранай методыцы 
даследавання. Такіх методык існуе некалькі: 

метад двухразовай (паўторнай) аблогі, 
шумавога прагону і маршрутны метад. 
Найбольш эфектыўным для выкарыстання ў 
школьным лясніцтве з'яўляецца зімовы 
маршрутны метад. Ён не надта працаёмкі, 
патрабуе невялікай колькасці ўдзельнікаў, 
датаго ж больш бяспечны, чым, напрыклад, 
метад шумавога прагону, калі пад грукат і 
крыкі загоншчыкаў у напрамку назіральнікаў 
могуць выскачыць раз'юшаныя дзікі або 
драпежнікі. А яшчэ маршрутны метад 
дазваляе на пэўны час забыцца пра 
жыццёвыя клопаты, адпачыць душэўна і 
фізічна. Хадзі сабе, блукай, вывучай, слухай 
таемныя гукі, спазнавай лясныя таямніцы... 
Пераадолець сотні метраў па зімовым лесе 
і занатаваць убачанае — гэта толькі першая 
частка работы. Не менш важна зрабіць і 
неабходныя разлікі. Спачатку трэба 
вызначыць паказальнік уліку (колькасць 
слядоў на 10 кіламетраў маршруту) па 
наступнай формуле: 

(ПУ — паказальнік уліку; N — колькасць 
слядоў, адзначаных на маршруце; J —
даўжыня маршруту). 

Для вызначэння шчыльнасці жывёл 
трэба ведаць разліковы каэфіцыент (К), які 
залежыць ад сутачнай працягласці следу 
жывёліны. Для разліку сярэднясугачнага 
ходу існуе спецыяльная формула: 

(L — сярэдняя даўжыня сутачнага ходу). 
 
Услад за лісой 
Каб разабрацца ў гэтых формулах і 

лічбах, а таксама пазнаёміцца з некаторымі 
таямніцамі зімовага лесу, Анатоль 
Сафронавіч прапанаваў мне прайсціся па 
экалагічнай сцяжыне. Разам з намі ў 
невялікую вандроўку адправіліся і члены 
школьнага лясніцтва. Каб экскурсія была 
праведзена на высокім узроўні, вучні 
захапілі з сабой некалькі плакатаў, на якіх 
апісаны найбольш распаўсюджаныя ў 
свяцілавіцкім лясніцтве дрэвы, птушкі і 
звяры. 

Пакуль мы крочылі ўздоўж лесу да 
таемнай сцяжыны, на якой, па словах юных 
эколагаў, абавязкова павінны быць 
звярыныя сляды, настаўнік расказаў пра 

экалагічные выхаванне навучэнцаў у 
Свяцілавічах: 

— Летась школьнаму лясніцтву 
споўнілася 10 гадоў. За гэты час склалася 
некалькі напрамкаў выхаваўчай работы, 
галоўным з якіх з'яўляецца далучэнне 
вучняў да аховы жывёл і раслін. 
Традыцыйна праводзяцца акцыі па зімовым 
падкормліванні птушак. Дзейсную дапамогу 
мы аказваем мясцоваму лясніцтву ў 
пасадцы лесу, зборы ягад. Так, у мінулым 
годзе нарыхтавалі больш за тону 
чарнаплоднай рабіны. Акрамя таго, 
агароджваем мурашнікі, ахоўваем вадаёмы, 
ствараем на іх берагах зоны адпачынку. На 
жаль, людзі не заўсёды ахайна ставяцца да 
нашай працы: пакідаюць смецце, ламаюць 
агароджу, размалёўваюць альтанкі. 
Невядома чаму, але адказвае за такі 
вандалізм толькі адміністрацыя 
навучальнай установы. Апошнія два гады 
паспяховаму экалагічнаму выхаванню 
спрыяе правядзенне заняткаў факультатыву 
“Дзікая прырода Беларусі”. Дарэчы, 
Свяцілавіцкая сярэдняя школа з'яўляецца 
апорнай у Магілёўскай вобласці 
навучальнай установай па вывучэнні гэтай 
дысцыпліны. 

Бадзёры голас Анатоля Сафронавіча 
зрабіўся крыху сумным, калі настаўнік пачаў 
расказваць пра вынікі шматгадовых 
назіранняў за станам лесу ў ваколіцах 
школы. Па яго словах, адбываецца 
паступовы прэцэс высыхання ельніку. 
Маштабы гэтай трагедыі становяцца больш 
значнымі, калі пачынаеш усведамляць, што 
усё ў прыродзе ўзаемазвязана. Вядома, 
напрыклад, што яловы лес, зацішны нават у 
самыя лютыя завірухі і цяністы нават у 
самыя спякотныя дні, з'яўляецца надзейным 
прыстанішчам для розных відаў жывёл і 
раслін. Таму яго дэградацыя адмоўна 
паўплывае на біяразнастайнасць раёна. 

— Знайшоў! — перапыніў гаворку 
радасны выкрык вучня. Усе ўдзельнікі 
нашай невялікай экспедыцыі хуценька 
накіраваліся да шчасліучыка, які ўжо рабіў 
неабходныя замеры і замалёўкі. 

Заечыя сляды, над якімі рупліва 
працаваў юны эколаг, найбольш 
распаўсюджаныя ў бялыніцкіх лясах. Адбіткі 
дзвюх задніх лап на адной лініі, побач 
адбіткі пярэдніх лап, прычым адна 
знаходзіцца спераду другой — пераблытаць 
са слядамі іншых жывёл амаль немагчыма. 

На працягу некалькіх соцень метраўнам 
пашчасціла сустрэць яшчэ і сляды лісіцы, 
якія роўным ланцужком цягнуліся па адной 
лініі ад поля ў лясную гушчэчу. Па памерах 
гэтых слядо ў АнатольСафронавіч 
вызначыў, што пакінуў іх малады звер. 
Пакуль я ўглядаўся ў тое месца, дзе не так 
даўно прабегла патрыкееўна, настаўнік 
расказаў некалькі цікавых звестак з жыцця 
лясной прыгажуні. Напрыклад, снежнай 
зімой для таго, каб эканоміць свае сілы, ліса 
стараецца рухацца не па сумётах, а па 
дарогах, заечых слядах або па пыжні, 
пакінутай чалавекам. Асабліва цікава, па 
словах настаўніка, назіраць за тым, як ліса 
палюе на мышэй. Яна то падскочыць у 
паветры, то ўткнецца пысай у снег, 
спрабуючы схапіць маленькіх піскух. У такія 
хвіліны звер страчвае пільнасць, таму пры 
спрыяльных умовах да яго можна падысці 
на блізкую адлегласць. Але для гэтага трэба 
быць вопытным следапытам. 

— А вось і вавёрчына “сталоўка”. 
Бачыце, яловыя шышкі разгрызены, — 
сказаў Анатоль Сафронавіч на адным з 
апошніх прыпынкаў экалагічнай сцяжыны. 

Падчас зкскурсіі юныя ляснічыя разам з 
настаўнікам раскрылі шмат таямніц зімовага 
лесу, далі цудоўную магчымасць задумацца 
над праблемай узаемаадносін людзей і 
звяроў. Калісьці сустрэча з мядзведзямі, 
ваўкамі можа быць для чалавека трагічнай. 
Цяпер, у XXI стагоддзі, такія спатканні 
часцей за ўсё адбываюцца так: захацеў 
чалавек — выстраліў і забіў звера, а 
захацеў — пашкадаваў, прайшоў міма. Таму 
школьным лясніцтвам адводзіцца вялікая 
роля ў выхаванні сапраўдных, дбайных 
гаспадароў прыроды. А пачаць такую 
работу варта хаця б з наладжвання 
экскурсій у зімовы лес, са спазнання яго 
таямніц. 

И.Гречка 

